
Jemaat-jemaat Allah Al-Masehi

Sabat 6/2/27/120

Teman-teman sekalian,

Sepanjang Paskah ini, ia menjadi jelas kepada kami semua bahawa ada antara kita yang memang tidak dapat memahami sepenuhnya kepentingan turutan lapan hari itu serta tugas yang dikenakan kepada kita untuk memelihara Hari Raya Roti Tidak Beragi selama tujuh hari penuh. Tuhan memilih untuk menangani isu mengenai hari-hari raya tahunan ini bermula dengan Paskah. Ini sedang berlaku kerana kita harus bersedia untuk melaksanakan perayaan-perayaan Tuhan dengan betul sebelum bilangan kita boleh ditambahkan secara signifikan dalam kawasan yang Tuhan telah sasarkan untuk pembangunan.

Saya senang hati memerhatikan bahawa ada antara kita yang mula mendapati pemahaman lebih lengkap tentang isu ini dan ada pula yang mengambil pendekatan lebih bersungguh-sungguh terhadap pemeliharaan Hukum-hukum Tuhan apabila mereka memahami hal-hal ini dengan lebih dalam lagi.

Paskah merupakan perayaan terpenting Kalendar. Ianya jalan dengan mana kita memperbaharui diri kita secara rohani setiap tahun dan dengan itu kekal sebahagian dari Tubuh Kristus. Ianya satu-satunya perayaan yang harus kita pelihara dengan betul seperti yang diperintahkan oleh Tuhan.

Perayaan ini adalah satu perintah untuk mengasingkan diri kita daripada dunia dan pergi ke satu tempat yang telah dikhususkan oleh Tuhan melalui Jemaat. Tuntutan purba untuk menyembelih anak domba Paskah adalah untuk mengenalpasti tuntutan bahawa Mesias harus mati untuk dosa-dosa dunia, agar kita dapat mengambil bahagian dalam janji-janji yang telah dilanjutkan kepada kita oleh Tuhan selaku karunia rahmat. Anak domba itulah yang membolehkan kita diselamatkan dari Mesir. Anak domba itu adalah jalan dengan mana kita diselamatkan dari dosa, yang kita gelarkan sebagai Sodom dan Mesir. Oleh itu, anak domba ini adalah mekanisme dengan mana kita dibawa keluar dari Mesir. Pada mulanya kita berada di dalam Mesir dan kita terpaksa terus kekal dalam kediaman kita sementara darah anak domba itu melindungi kita dari hukuman dosa, iaitu kematian. Kematian anak sulung melambangkan pengkhususan anak sulung kepada Tuhan. Kita adalah anak sulung serta hasil-hasil sulung dari antara orang mati setelah Kristus, yang ditakdirkan untuk Kebangkitan Pertama orang mati.

Prosedur tersebut kemudiannya diterbalikkan untuk Paskah-paskah selanjutnya. Tuhan memerintah kita seperti berikut dalam Ulangan 16:5-8:

5 Engkau tidak boleh mempersembahkan korban Paskah di salah satu tempat [pintu gerbang] yang diberikan kepadamu oleh TUHAN, Allahmu. 6 Tetapi di tempat yang akan dipilih TUHAN, Allahmu, untuk membuat nama-Nya diam di sana, engkau harus mempersembahkan korban Paskah itu pada waktu senja, ketika matahari terbenam, bertepatan dengan saat engkau keluar dari Mesir. 7 Engkau harus memasaknya dan memakannya di tempat yang akan dipilih TUHAN, Allahmu; kemudian paginya engkau harus pulang kembali ke kemahmu. 8 Enam hari lamanya engkau harus makan roti yang tidak beragi dan pada hari yang ketujuh harus ada perkumpulan raya bagi TUHAN, Allahmu; maka janganlah engkau melakukan pekerjaan. 

Perkataan yang diterjemahkan sebagai “pintu gerbang” dalam Ulangan 16:5 adalah SHD 8179 sha’ar yang bermakna pintu-pintu gerbang sesuatu kota. Kata lainnya SHD 6607 pethach, bermakna satu pintu, atau jalan masuk, dan merujuk kepada sesuatu kediaman keluarga individu. Sha’ar juga bermakna pintu, namun mempunyai ertikata lebih luas sebagai pintu gerbang kota, atau pelabuhan, atau jalan masuk sesuatu kota. Penggunaan sha’ar adalah untuk membuatkannya jelas bahawa apa yang dimaksudkan di sini adalah keluar dari tempat kediaman yang biasa dan berpindah ke tempat di luar kawasan-kawasan lazim. Jika tidak, mungkin dibenarkan untuk saling bertukar rumah dan mengikut arahan yang diberikan jika pethach digunakan. Namun, ia bukanlah begitu dan istilah tersebut mempunyai implikasi serta ertikata lebih berat lagi.

Maka, perintah itu jelas diberikan kepada kita, sebagai individu dan sebagai Jemaat, bahawa kita harus bersedia untuk serta mengenalpasti satu tempat di mana Tuhan akan meletakkan tanganNya dan kemudiannya kita, sebagai satu umat, perlu pergi ke tempat itu dan merayakan hari raya tersebut sebagai suatu lawatan suci.

Ketika Yerusalem digunakan sebagai tempat untuk Paskah, segenap bangsa membuat lawatan suci ke situ, dan bangsa-bangsa lain juga datang ke situ untuk merayakan Paskah itu. Kristus serta ibubapanya membuat pengembaraan suci ini setiap tahun dan kekal di situ sepanjang tempoh perayaan itu. Posisinya adalah bahawa, pada malam Paskah para pengembara itu sedia berpakaian serta berkasut dan mereka akan memakan jamuan Paskah itu sambil berjaga-jaga dan kekal hingga pagi. Oleh itu, umat Tuhan akan tinggal di luar khemah-khemah mereka sehingga pagi dan pada waktu pagi barulah mereka boleh kembali ke khemah-khemah mereka. Kata yang diterjemahkan sebagai khemah-khemah adalah SHD 168 ohel  yang bermakna khemah (tempat kediaman yang boleh dilihat dari jauh), rumah, khemah pertemuan atau khemah.

Di sini konsepnya juga adalah bahawa Tuhan berdiam di antara kita sementara kita berada di tempat yang dipilihNya untuk meletakkan namaNya. Kita dikeluarkan dari khemah-khemah kita untuk tempoh ini dan kita kekal berjaga dan menunggu kedatanganNya. Ini telah ditetapkan sejak dari mula untuk menunjuk kepada kedatangannya sebelum 30 TM dan untuk memperingati pengorbanan Kristus dari 30 TM dan sekali lagi untuk menunggu kedatangannya semula bagi sistem milenium itu. Ia akan dipelihara sewaktu Milenium itu selaku peringatan tentang penebusan dunia ini.

Oleh itu, tempat yang ditetapkan ini menuntut semua orang dari semua tempat, termasuk penduduk kota tempat yang ditetapkan ini, untuk meninggalkan tempat-tempat kediaman mereka untuk tempoh hari persediaan hari ke 14, yang kini juga memasukkan jamuan hari ke 14 iaitu acara Perjamuan Suci yang membabitkan pencucian kaki, roti dan wain; serta malam jamuan Paskah hari ke 15 untuk diadakan di luar tempat-tempat tetap serta kota-kota kita. Kita lazimnya menjamu daging domba untuk jamuan Malam Berjaga-jaga namun kita tidak menyembelih sebarang anak domba kerana aspek itu telahpun digenapkan dalam Mesias. Namun begitu, keadaan berjaga-jaga kita adalah berkenaan jangkaan kedatangannya semula serta peringatan bagi kita akan hakikat kematiannya pada petang itu.

Turutan sebelum kematian Kristus adalah turutan di mana anak domba itu dikhususkan pada hari ke 10 dan perjalanan ke tapak Paskah itu dibuat, jika jauh. Semua orang sudah berada pada tempat mereka setibanya petang hari ke 14 dan jamuan-jamuan awal akan berlangsung. Kini kita mengenali jamuan ini sebagai Perjamuan Suci namun pada asalnya ia adalah jamuan chagigah pertama, yang juga dikenalpasti Bullinger (rujuk nota-nota Companion Bible). Ini bukanlah korban anak domba seperti mana yang kita lihat dari kelakuan Kristus dan murid-muridnya pada Perjamuan Akhir itu. Pada hari ke 14, persediaan umum dibuat dan anak domba disembelih pada petang 14 Abib. Pembakaran dilakukan pada petang 15 Abib di mana ia dimakan dengan sayur-sayuran pahit. Mereka yang mengambil bahagian kemudiannya berbincang dan berjaga-jaga hingga pagi. Perkataan yang digunakan untuk pagi adalah SHD 1242 boqer yang bermakna pagi sebenarnya, kedatangan pagi, awal, atau pagi atau esok. Ianya tidak perlu untuk terus tinggal hingga subuh fizikal. Tiada seorangpun, melainkan yang sakit dan yang muda, dibenarkan tidur sebelum tengah malam pada malam berjaga-jaga yang penuh simbolik ini, dan mereka yang sihat dijangka untuk meneruskan keadaan berjaga-jaga ini hingga waktu pagi. Kaum lelaki diperintahkan untuk hadir bagi tempoh ini. Di dalam Jemaat-jemaat Tuhan, kaum perempuan yang mampu juga dijangka hadir jika tidak menjaga mereka yang tua, sakit atau anak muda.

Kebenaran untuk kembali ke khemah-khemah atau tempat tinggal kita pada pagi hari ke 15 merujuk kepada fakta bahawa kita terus dalam keadaan berjaga-jaga Paskah sehinggalah waktu penjaga pagi, yang telah sentiasa difahami sebagai selepas tengah malam. Oleh itu, kita tidak boleh kembali ke tempat-tempat kediaman kita sehinggalah jauh selepas tengah malam pada hari ke 15. Kota lawatan suci ini boleh dan memang terus beroperasi dari masa ini, namun umat tidak kembali dari lawatan ini ke tempat-tempat tinggal tetap mereka sehinggalah tempoh tujuh hari Roti Tidak Beragi itu digenapi. Begitulah keadaannya dengan Kristus dan ibubapanya seperti yang kita lihat dari Injil-injil. Sungguhpun ketika Kristus berada di Mesir, mereka masih lagi dapat merayakan perayaan itu di Mesir di Hieropolis kerana sebuah bait suci telah dibina di situ oleh Onias IV sekitar tahun 160 SM mengikut perintah Tuhan dalam Yesaya 19:19.

Hakikat bahawa ada antara Jemaat-jemaat Tuhan yang telah mengubah acara serius ini kepada satu kemeriahan jangka pendek, dan gagal untuk memelihara perayaan ini dengan betul adalah disebabkan kejahilan pada diri mereka, dan tidak boleh dijadikan alasan bagi umat pilihan untuk melanggar hukum itu serta memandangnya ringan ataupun gagal untuk memelihara tujuh hari Perayaan Roti Tidak Beragi itu sebagai suatu lawatan suci. Malah, ada beberapa organisasi yang langsung melarang perbincangan Alkitab mengenai malam paling penting ini hanya kerana ketidakmampuan mereka untuk menjelaskan apa yang dilambangkan malam ini kerana telah salahfaham tentang turutan Paskah itu.

Kita mempunyai kewajipan untuk memelihara perayaan ini dengan betul dan untuk selama tujuh hari penuh itu seperti yang telah kami terangkan berulang kali. Jika kamu belum melakukannya, kejutkanlah dirimu kepada kesungguhan yang dijangkakan daripadamu dalam ketaatan kepada Tuhan.

Wade Cox

Koordinator Umum

